
Qərbi Azərbaycanlılar son iki yüz ildə ermənilər tərəfindən  deportasiya 
və soyqırımına məruz qalmış, tarixi dədə-baba yurdlarını tərk etməyə 
məcbur olmuşlar. İndi dünyanın ən müxtəlif məkanlarında  məskunlaşan 
bu insanların böyük bir hissəsi həyatda olmasalar da, onların  yaşadıqları 
müsibətlər ağrı-acılarına sahib çıxan övladları üçün də unudulmayan 
həqiqətlərdir.  Köhnə dostum Türkiyənin 3-cü böyük şəhəri olan İzmirin 
Mədəniyyət İdarəsinin müdiri Murat Karaçanta belə deyir.

Nə az, nə çox, təqribən 10 il əvvəl 
azərbaycanlı jurnalistlərin Egey 
bölgəsinə səfəri zamanı tanımışdım 
Murat Karaçantanı. O zaman İzmi-
rin qədim və tarixi yerlərindən sa-
yılan Asansorda axşam yeməyində 
azərbaycanlı jurnalistləri salamla-
yan İzmir şəhər valiliyinin, şəhər 
bələdiyyəsinin rəhbər işçiləri sırasın-
da Mədəniyyət İdarəsinin rəis mü-
avini Murad Karaçanta və idarənin 
şöbə müdiri, jurnalistləri müşayiət 
edən Güzfent xanım Diləmrə də var 
idi. Sonralar da çox yaxın dost oldu-
ğum və İzmirə hər səfərimdə ziyarət 
etdiyim Güzfent xanım və Murat 
bəylə ilk tanışlığımız o vaxtlardan 
başlayır.

Əslində, bu tanışlıq jurnalist 
həmkarlarımın hər birində xoş ovqat 
yaratmışdı, xüsusən də Murat Ka-
raçantanın olduqca səmimi və qay-
ğıkeş, eyni zamanda bizlərə sevgi 
dolu münasibəti hər birimizi duyğu-
landıran bir hadisə kimi qarşılan-
mışdı. Murat bəyin Azərbaycan əsilli 
olduğunu biləndən sonra bu hüsn-
rəğbət bir qədər də artmışdı.

Sonralar tale bizi Bakıda  
dəfələrlə görüşdürdü. Murat bəy 
Azərbaycandakı Türkiyə Səfirliyinə 
göndərildi, səfirin mədəniyyət və 
turizm müşaviri vəzifəsində ça-
lışdı. Bu müddətdə Azərbaycan–
Türkiyə münasibətlərinin inkişafına 
töhfə verən  layihələrə imza atdı. 
Azərbaycanlı jurnalistlərin və turizm 
işçilərinin Türkiyəyə tanışlıq, işbirliyi 
qurmaq səfərlərinin təşkili, Bakı–İz-
mir təyyarə reysinin açılması üçün 
təkliflərin, ölkəmizin turist imkanla-
rının genişləndirilməsi üçün təyyarə 
biletlərinin və otel qiymətlərinin 
aşağı salınması ilə bağlı maraqlı 
təkliflərin müəllifi də Murat Karaçan-
ta idi. 

XX əsrin əvvəllərində Bakını 
bolşevik-daşnak işğalından xilas 
edən qəhrəman Nuru Paşa haq-
qında sənədli filmin çəkilişi haqqın-
da layihə də Murat bəyin ideyası 
idi. Onlarca belə layihənin bəziləri 
həyata vəsiqə alsa da, təəssüf ki, 
Murat bəyin Türkiyəyə dönüşündən 
sonra bir qismi yarımçıq qaldı. 

Egey bölgəsinin Azərbaycan 
əsilli “mədəniyyət naziri”ndən gör-
düyüm isti münasibət, dost və 
qardaş qayğısı mənim üçün hər 
dəfə xoş duyğuların müjdəçisi olur. 
Türkiyənin Qars şəhərində doğulan 
Murat Karaçantanın babaları vaxtilə 
Türkiyəyə  Qərbi Azərbaycandan–
Amasiyadan köçənlərdən olub. Özü 
bu barədə söhbətlərində bildirirdi:

– Ötən əsrin 20-ci illərində 
sovetlər yeni qurulanda Qərbi 
azərbaycanlılar doğma tarixi  tor-
paqlarından didərgin salındı,  kütləvi 
qırğınların, qanlı fəlakətlərin qurbanı 
oldular.  Miqyası genişlənən erməni-
daşnak qırğınlarından  can qurtaran 
babalarım Qarsa üz tutmuşlar. İllər 
uzunu burada yaşayıb ev-eşik sahi-
bi olmuş və buraları Vətən bilmişlər. 
Onlar Qərbi Azərbaycandakı Ama-
siyanın Qaraçanta kəndindən idilər. 
Amma Vətəni unutmaq, ondan vaz 
keçmək heç vaxt mümkün olmayıb. 
Nənəm bu dünyaya göz yumanda 
Vətən, torpaq deyə-deyə, o tayda 
qalan doğmalarının, qardaşlarının 
adlarını çağıra-çağıra can verib. Ba-
balarım kəndlərinin adını özlərinə 
soyadı kimi qəbul etmış, doğma 

yurd-yuvalarına olan həsrətlərini 
bununla dəf etməyə çalışmış-
lar. Şükürlər olsun ki, bu əmanəti 
nəslimizin onlarca övladları bu gün 
də şərəflə daşımaqda və qorumaq-
dadırlar.

– Demək, bununla həm də 
Azərbaycanla bağlılığımızı yaşat-
dınız...  

– Uzun illər belə oldu. Amma 
əmioğullar, ən yaxın qohumlarla  
əlaqələr Azərbaycan müstəqilliyini 
qazandığı ilk günlərdən başlan-
dı. Məmur kimi Bakıya – Türkiyə 
səfirliyinə təyinatım da taleyin bir 
xoş qisməti oldu. Azərbaycana bö-
yük arzularla gəldim və burada 
gözlədiyimdən də böyük məhəbbətlə 

qarşılandım. Azərbaycanın bu günkü 
böyük uğurları, tarix səhifəsində yaz-
dığı Qələbə Zəfəri məni hər şeydən 
çox fərəhləndirir, xoşbəxt edir. 
Güclü, tərəqqi etmiş Azərbaycanın 
müstəqilliyinin ilk günləri ilə indisini 
müqayisə etdikcə, çox böyük qürur 
duyuram.

Ümummilli lider Heydər Əliyevin 
Türkiyədə dillər əzbəri olan “Bir 
millət–iki dövlət” kəlamı Türkiyə–
Azərbaycan münasibətlərinə ən 
böyük qiymətdir.  Azərbaycan və 
Türkiyə barədə nə qədər yazılıb, 
söylənilsə də bu ifadədən yüksəyi 
yoxdur. Əslində, bu formula  böyük 
Atatürkün “Azərbaycanın sevinci se-
vincimiz, kədəri  kədərimizdir” deyimi-
nin davamı olaraq onun mahiyyətini 

tamamlayır. Türk dünyasının ünlü 
şairi Bəxtiyar Vahabzadənin iki mis-
rasını xatırlayıram: “Bir ananın iki 
oğlu, Azərbaycan–Türkiyə”.

Murat bəy daha sonra qeyd 
etdi ki, 15 iyun 2021-ci ildə Qara-
bağın siyasi mərkəzi olan Şuşa 
şəhərində Azərbaycan Respublikası 
ilə Türkiyə Cümhuriyyəti arasında 
prezidentlər İlham Əliyev və Rəcəb 
Tayyib Ərdoğanın imzaladığı strateji 
tərəfdaşlığa dair Şuşa Bəyannaməsi 
iki ölkənin münasibətlərini ən yüksək 
səviyyəyə qaldırdı. Bakı və Ankara-
nın hərbi-siyasi, iqtisadi sahələrdə 
müttəfiqliklərini rəsmi şəkildə elan 
etməsi Azərbaycanın Cənubi Qaf-
qazda yaratdığı reallıqlardan 
bəhrələnir. 44 günlük müharibədə 
qazanılan tarixi zəfərdən sonra re-
gion yeni nəfəs almağa başladı və 
durmadan dünyaya açılır. Bu, həm 
də Qafqazın və bütün türk dünyası-
nın yenidən yazılan zəfər tarixidir.

Zəngəzur dəhlizinin açılışı isə 
Azərbaycanla Türkiyəni yeni bir 
nəqliyyat layihəsi ilə birləşdirəcək. 
Qərbdən Şərqə bu ən qısa yol 
Azərbaycan, həm də regionun 
digər ölkələri üçün mühüm töhfələr 
verəcək. Bölgədəki ölkələri coğra-
fi olaraq birləşdirən bu dəhliz onlar 
arasında təkcə iqtisadi əlaqələrin 
möhkəmlənməsində yox, həm də si-
yasi yaxınlaşma üçün yeni qapı açır.

Son hadisələrə, xüsusən də 
Qərbi Azərbaycana Qayıdış Kon-
sepsiyasına münasibətində Murat 
bəy bildirir:  

– Ermənistan ərazisindən qovul-
muş azərbaycanlıların öz yurdlarına 
sülh yolu ilə, təhlükəsiz qayıtması 
zamanın tələbidir. Zaman-zaman 
doğma yurd-yuvasından deportasiya 
olunmuş, müxtəlif təzyiqlərə məruz 
qalaraq isti ocaqlarından didərgin 
düşmüş insanlara, onların özlərinin 
və babalarının orada yaratdıqları 
maddi-mənəvi  irsə, mədəniyyətə, 
maarifçilik mühitinə sahib olmaq  bu 
insanların halal haqqıdır.  Konsep-
siya indiki Ermənistan ərazisindən 
zorla çıxarılmış azərbaycanlıların 
geriyə qayıtması üçün “Qərbi 
Azərbaycan İcması”nın  həyata 
keçirəcəyi fəaliyyətin məqsədləri, 
prinsipləri, hazırlıq və icra tədbirləri 
üçün ümumi qaydaları müəyyən 
edir. Eyni zamanda beynəlxalq 
hüquqa, tarixi faktlara əsaslanır, 
ədalətin və sülhün bərqərar olunma-
sına xidmət edir. 

Xalqımızın məhkum olun-
duğu bu tarixi ədalətsizliklər nə 
qədər qlobal xarakter daşısa da, 
Azərbaycan  qətiyyətli iradəsi və 
uzaqgörən siyasəti ilə dünyaya  bir 
daha sübut etdi ki, heç bir qüvvə 
Qərbi azərbaycanlıların hüquq-
larının bərpasının və doğma tor-
paqlara qayıtmasının qarşısını 
ala bilməz. Nə qədər uzaqlarda 
olsaq da bu hadisələri həyəcanla 
izləməkdəyik. 2022-ci il dekab-
rın 24-də Prezident İlham Əliyevin 
Qərbi Azərbaycan İcmasının bir 
qrup ziyalısı ilə görüşündə söylədiyi  
nitq Türkiyədə yaşayan bütün  
Qərbi azərbaycanlıların ürəyindən 
oldu. İndi qayıdış bizim üçün də 
əvəzi olmayan xəbərdir. Babala-
rımızın, nənələrimizin illər boyu 
həsrətlə gözlədikləri bu qayıdışın 
gerçəkləşdiyi günü görmək taleyimi-
zin xoş qisməti və yazısı olacaq... 

Namiq ƏHMƏDOV,  
“Xalq qəzeti”

Qərbi Azərbaycan İcmasının Qadınlar Şurasının sədri, Milli Məclisin deputatı 
Məlahət İbrahimqızının  müsahibəsini təqdim edirik:

– Bildiyimiz kimi, siz də Qərbi 
Azərbaycan diyarındansınız. Qərbi 
azərbaycanlı olmaq sizin üçün nə ifadə 
edir?

– Öncə bildirim ki, mən də tari-
xi torpaqlarımız, Dədə Qorqud yurdu, 
əcdadımızın məskəni və Vətəni olan Qərbi 
Azərbaycandanam. Amma, bu o demək deyil 
ki, kim orada doğulursa, kimin əcdadı o tor-
pağa bağlıdırsa, onu Qərbi azərbaycanlı ad-
landırmaq olar. Hesab edirəm ki, əgər Qərbi 
azərbaycanla bağlı problemimiz, ağrımız var-
sa, bugünkü gündə istər ölkəmizdə, istərsə 
də dünyanın başqa bir yerində yaşayan bütün 
həmyerlilərimiz Qərbi azərbaycanlı olmalı-
dır. Necə ki, biz ötən 30 ildə harada doğulub 
yaşamasından asılı olmayaraq, hər birimiz 
qarabağlı olduq, ürəyimiz qubar bağladı, bu 
məsələdə də eyni şəkildə bir yumruq olmalı-
yıq. İnsanın harası ağrıyırsa, orasını can bilir.

Qərbi  Azərbaycan bütöv Azərbaycanımızın 
bir hissəsidir. Deməli, bu gün Qərbi Azərbaycan 
adlanan tarixi torpaqlarımızda xalqımızın itiril-
miş hüquqlarının, ədalətsizliyin bərpası üçün 
hər kəs birləşməli və əlindən gələni etməlidir. 
Hansı formada olursa-olsun, bu məsələdə hər 
kəs mübarizə aparmalıdır.

– Sizcə, Qərbi Azərbaycanlı olmaq 
üçün hansı meyarlar olmalıdır?

– Hesab edirəm ki, Qərbi azərbaycanlı 
olmaq, əslində, Vətənini sevmək deməkdir. 
Qərbi Azərbaycanı sevmək elə Azərbaycan 
dövlətini, xalqını sevməkdir. Qərbi 
Azərbaycanlı olmaq azərbaycançılığını qo-
rumaq, öz soy-kökünə, tarixinə sahib çıxmaq 
deməkdir. Eyni zamanda Qərbi azərbaycanlı 
olmaq əcdadına sədaqətli olmaq, onun məruz 
qaldığı haqsızlıqlara qarşı səsini çıxarmaqdır.

– Qərbi Azərbaycanla bağlı həqiqətlərin 
beynəlxalq miqyasda təbliği üçün hansı 
işlər görülür?

– Qərbi Azərbaycanla bağlı həqiqətlərin 
beynəlxalq miqyasda təbliği üçün çox işlər 
görülür. Bir tərəfdən Qərbi Azərbaycanda, 
yəni hazırkı qondarma Ermənistan dövlətində 
Azərbaycan xalqının əsrlər boyu mövcudluğu-
nu sübut edən materiallar, beynəlxalq hüquqa 
əsaslanan tarixi faktlar toplanır və müxtəlif 
dillərə tərcümə olunur ki, dünya ictimaiyyətinə 
çatdıra bilək. Doğrudur, sübut etməyə ehtiyac 
yoxdur, amma beynəlxalq təşkilatlar bugün-
kü Ermənistan ərazisində Azərbaycan xal-
qının tarixən mövcud olduğunu bilməlidirlər. 
Ona görə də biz bunu sübut etmək üçün ya-
zılı və şifahi tarix, ədəbiyyat, toponimlər və 
s. toplayacaq, tərcümə edəcək və ayrı-ayrı 
beynəlxalq təşkilatlara göndərəcəyik. Bu-
nunla yanaşı, son 200 ildə Cənubi Qafqazda 
erməni fitnəkarlarının yalanlarını ortaya çıxar-
maq üçün müxtəlif materiallar hazırlanacaq. 
Hazırda bununla bağlı çoxlu kitablar yazılır, 
xəritələr hazırlanır. Biz sübut edəcəyik ki, 
Cənubi Qafqazda tarixən heç vaxt ermənilər 
yaşamayıb. Hətta ermənilər sovet dövründə 
Qarabağa gəlişlərinin 150 illiyini qeyd ediblər. 
Yəni bu xalq Cənubi Qafqaza təxminən 200 
ilə yaxın müddətdə gəlib. Biz həm o torpaqlar-
da tarix boyu Azərbaycan xalqının yaşadığını, 
həm də ermənilər ora sonradan gəlmə xalq 
olduğunu sübut edən sənədlər hazırlamalı-
yıq".

– Qərbi Azərbaycan adət-ənənələri, ta-
rixi, dini adətləri və s. kimi amillərlə bağlı 
hansı işlərin görülməsinə ehtiyac var?

– Sözsüz ki, bir xalqın ərazidə var oluşunu 
sübut edən ən vacib faktlardan biri də onun ta-
rixi binaları, dini ibadət yerləri, məzarlıqlarıdır. 
Çox təəsüf ki, bizim məzarlıqlar, dini ibadət 
yerlərimizin əksəriyyəti vandalcasına dağıdı-
lıb. Erməni vandalları tarixi saxtalaşdırmaq 
üçün hər cür çirkli əmələ əl atıblar. Qərbi 
Azərbaycanda qeyri-maddi mədəni irsi, ku-
linariyadan tutmuş milli geyimlərə qədər, nə 
qədər sənət növləri varsa toplamalı və ora-
da Azərbaycan xalqının tarixi mövcudluğu-
nu sübut edən fakt kimi həm Azərbaycan, 
həm də dünya ictimaiyyətinə çatdırmalıyıq. 
Qərbi Azərbaycan İcması yarandıqdan son-
ra Azərbaycan Milli Elmlər Akademiyasın-
da bir neçə şöbələr, müvafiq qurumlar ya-
radılıb. Hesab edirəm ki, bundan sonra da 
bu istiqamətdə daha çox işlər görüləcəkdir. 
Qərbi Azərbaycanda yaşamış, oranın 
mədəniyyətinə, elminə böyük töhfələr vermiş 
Qərbi azərbaycanlı qadınların tanınması üçün 
uğurlu addımlar atılacaqdır.

– Beynəlxalq təşkilatların Qərbi 
Azərbaycan məsələsinə münasibətini 
necə dəyərləndirmək olar?

– Biz 30 illik Qarabağ konfliktinin həll 

olunmasında çox zəngin bir təcrübə topladıq. 
Beynəlxalq təşkilatların bəzi hallarda riyakar-
lığının, bir çox hallarda susqunluğunun şahidi 
olduq. Onlar problemi görmürlər, heç görmək, 
eşitmək də istəmirlər. Amma Azərbaycan 
dövlətinin gücü, xalqın birliyi və həmrəyliyi, 
möhtərəm Prezidentimizin qətiyyəti və 
məğlubedilməzliyi, milli ordumuzun gücü ilə 
biz həm Qarabağ torpaqlarımızı işğaldan 
azad etdik, həm də beynəlxalq təşkilatlarla 
bağlı kifayət qədər təcrübə qazandıq. 
Görünən odur ki, beynəlxalq təşkilatlar yenə 
də ikili standart tətbiq etməyə çalışacaqlar, 
bəzi hallarda isə riyakarlıq göstərəcək, səssiz 
qalacaqlar. Bunun bizə heç bir aidiyyatı yox-
dur. Biz onları bu həqiqətin, tarixi haqsızlığın 
üzərindən keçməməyə məcbur edəcəyik. 

Nə qərar verəcəklər deyə bilmərəm, amma 
ən azından biz bu həqiqətləri onlara çatdıra 
biləcəyik. Beynəlxalq təşkilatların laqeydliyinə 
fikir verməyərək öz işimizi görməliyik. 
Gördüyümüz iş nəticəsində beynəlxalq 
təşkilatlar Qərbi azərbaycanlıların hekayəsini 
dinləyəcək, faciəsini dərk edəcək. Nəticə 
etibarilə biz Qərbi azərbaycanlılar olaraq indi-
ki Ermənistan ərazisində itirilmiş hüquqlarımı-
zı bərpa edəcəyik.

– Birləşmiş Millətlər Təşkilatı (BMT) 
katibliyinin Qərbi Azərbaycan İcması-
nın beynəlxalq ictimaiyyətə müraciətini 
rəsmi sənəd kimi yayımlaması nəyin 
göstəricisidir?

– Bildiyimiz kimi, bugün mətbuatda 
çox sevindirici bir xəbər verildi. Belə ki , 
Birləşmiş Millətlər Təşkilatının (BMT) katib-
liyi Qərbi Azərbaycan İcmasının beynəlxalq 
ictimaiyyətə müraciətini BMT Təhlükəsizlik 
Şurasının, Baş Assambleyasının, İqtisadi 
və Sosial Şurasının rəsmi sənədi BMT-nin 
rəsmi sənədi olaraq bütün rəsmi dillərində in-
gilis, fransız, rus, çin, ərəb və ispan olmaqla 
yaymışdır. Hesab edirəm ki, bu, Azərbaycan 
xalqının, Azərbaycan dövlətinin uğurudur. Bu 
uğur möhtərəm Prezidentimizin müdrik diplo-
matiyasının və onun beynəlxalq aləmdə olan 
yüksək nüfuzunun nəticəsidir.

– Qərbi Azərbaycan İcmasının Qadın-
lar Şurasının fəaliyyətində qayıdışla bağlı 
hansı planlar var? Azərbaycanlı xanımları-
mız, gənc qızlarımız bu məsələdə necə rol 
oynaya bilər?

– Bildiyiniz kimi, bu yaxınlarda Qərbi 
Azərbaycan İcmasının konsepsiyası qəbul 
olundu. Bütün dillərə tərcümə olunaraq 
müxtəlif beynəlxalq təşkilatlara paylan-
dı. Göründüyü kimi, biz hüquqlarımızın 
bərpasını sülh yolu ilə təmin etməyə çalışı-
rıq. Biz neçə onilliklər boyu ermənilər də da-
xil olmaqla müxtəlif xalqlarla, milli azlıqlar-
la bir yerdə yaşamışıq. Azərbaycan xalqı 
etnik bir cəmiyyətdə yaşamağı vərdiş edib. 
Azərbaycan polietnik olmaqla dünyanın na-
dir ölkələrindəndir. Ermənilər vaxtilə burada 
yaşayanda Azərbaycan tərəfindən heç vaxt 
fitnə, xəyanət olmayıb. Hər zaman aradakı 
münaqişəni fitnəkar Ermənistan yaradıb. Bü-
tün bunlara baxmayaraq, Azərbaycan xalqı öz 
haqlı davasında Qarabağı işğaldan azad etdi. 
Bugünkü gündə orada möhtəşəm quruculuq 
işləri həyata keçirilir. Azərbaycan dünyada to-
lerantlığın mərkəzi kimi tanınır. Ona görə də 
Azərbaycan xalqı yenə də ermənilərlə birgə 
yaşaya bilər. Çünki biz məsələni süıh yolu ilə 
həll etmək istəyirik.

Qərbi Azərbaycan İcmasının müxtəlif 
strukturları olsa da, biz bir vahid komanda 
kimi fəaliyyət göstərəcəyik. Təbii ki, qadın-
larla bağlı da fəaliyyət planımız var. Yəqin 
ki, yaxın vaxtlarda yekunlaşacaq. Qərbi 
Azərbaycan İcmasının Qadınlar Şurası 
Cənubi Qafqazda yaşayan bütün xalqla-
rın qadınlarına müraciət edəcək. Eyni za-
manda bütün dünyaya, həmçinin erməni 
analarına, bacılarına müraciət edəcəyik 
ki, onlar da bölgədə barışın, sülhün qorun-
ması üçün öz töhfələrini versinlər. Hazırda 
Birləşmiş Millətlər Təşkilatının 13 və 25-ci 
qətnaməsində də qeyd olunub ki, qadınla-
rın sülh quruculuq prosesində diplomatik 
məsələlərdə, konsensusun qurulmasın-
da, müharibə dövrü bərpa quruculuğunda 
təmsilçiliyi yüksək dəyərləndirilir. Ona görə 
hesab edirəm ki, Qadınlar Şurasının çətiri al-
tında qadınların bu istiqamətdə görə biləcəyi 
işlərdən biri də Cənubi Qafqazda sülh və 
əmin-amanlığa öz töhfəsini verməkdir. Bu da 
Azərbaycan xalqının tolerantlığını dünyaya 
çatdıracaqdır.

– Geriyə qayıtma prosesində qadın 
hüquqları məsələsinin əhəmiyyəti nədən 
ibarətdir?

– Geriyə qayıtma prosesində təbii ki, qa-
dın hüquqlarının bərpası çox önəmlidir. BMT 
və digər beynəlxalq təşkilatların məcburi de-
portasiya olunmuş insanların öz doğma yurd-
larına qayıtması ilə bağlı bir sıra konvensiya 
və qətnamələr var. Biz Qadınlar Şurası da 
beynəlxalq hüquqa istinad edərək geri qa-
yıtma prosesində iştirak edəcəyik. Təki bu 
məsələ tezliklə həll olunsun.

– Qadınlar Şurasının 8 Mart Qadınlar 
Günü ilə bağlı hər hansı bir planı varmı?

– Bəli. 8 Mart Qadınlar Günü münasibətilə 
bağlı planlarımız var. Bununla bağlı işlər gö-
rülür. Lakin indidən açıqlamağımız düzgün 
olmaz. Artıq işlərimiz tamamlandıqda sizi də 
dəvət edəcəyik.

Fəxriyyə Lilpar İSAYEVA
Qərbi Azərbaycan həqiqətlərini 

beynəlxalq müstəviyə çıxarmaq,  
erməni yalanlarını, saxtakarlıqlarını 
sona qədər ifşa etmək bu gün təkcə 
Qərbi Azərbaycan həsrətini, yanğı-
sını qəlbində yaşadan, qaçqınlıq ta-
leyi yaşayan soydaşlarımızın deyil, 
hər bir azərbaycanlının vətəndaşlıq 
borcuna çevrilib. Prezident İlham 
Əliyevin Qərbi Azərbaycan ic-
ması ilə görüşdə söylədiyi tarixi 
həqiqət: “Qərbi Azərbaycan bizim 
tarixi torpağımızdır, bunu bir çox 
tarixi sənədlər təsdiqləyir, tarixi 
xəritələr təsdiqləyir, bizim tariximiz 
təsdiqləyir” gerçəyi artıq dövlət 
siyasəti səviyyəsində himayə edi-
lir və xalqımızın qarşısında yeni 
ümummilli cəbhə açır.

“Hər birimiz qarabağlıyıq” şüarı 
ilə 44 günlük Zəfər tarixi yazan,  dün-
yaya “Biz birlikdə gücüyük” qüdrətini 
nümayiş etdirən xalqımız Qərbi 
Azərbaycana qayıdış missiyasını 
da gerçəkləşdirməyə qadirdir. Tarixi 
torpaqlarını xəyanətkarlıq və vəhşi 
basqılarla itirmiş xalqımız bu Qərbi 
Azərbaycandakı yurd yerlərinə 
dönmək məsələsini ümummilli 
hədəf kimi gerçəkləşdirmək zərurəti 
ilə üzbəüz qalıb. Qərbi Azərbaycan 
coğrafiyası son qarışına qədər 
tarixi torpaqlarımız olan İrəvanı, 
Zəngəzuru, Dərələyəzi, Göyçəni, 
Bedibasarı, Ağbabanı, Dilicanı və 
Şəmşəddili əhatə edir. Bu ərazidə 
xalqımızın çox zəngin mədəni-
tarixi irsi var. Əcdadlarımız minillər 
boyu bu ərazidə yaşayıblar. Lakin 
əfsuslar olsun ki, son 30 ildə bu 
ərazidə xalqımıza məxsus zəngin 
xəzinə–misilsiz abidələr erməni 
vandalizminin dağıdığı basqısına 
məruz qaldı.

Dövlət başçımızın qeyd et-
diyi kimi: “Əfsuslar olsun ki, 
ermənilər Qarabağdakı kimi, 
Qərbi Azərbaycanda da bizim 
bütün tarixi, dini abidələrimizi 
yerlə-yeksan ediblər, dağıdıb-
lar, azərbaycanlıların tarixi irsini 
silmək istəyiblər, ancaq buna nail 
ola bilməyiblər. Çünki, tarix var, 
sənədlər var, xəritələr var. Bu bi-
nada nümayiş etdirilən, XX əsrin 
əvvəllərinə təsadüf edən xəritə 
bir daha onu göstərir ki, Qərbi 
Azərbaycan tarixi Azərbaycan di-
yarıdır, şəhərlərin, kəndlərin ad-
ları Azərbaycan mənşəlidir və biz 
yaxşı bilirik ki, indiki Ermənistan 
ərazisində tarix boyu Azərbaycan 

xalqı yaşayıb”.
Öncəliklə qarşımızda duran ən 

mühüm məsələlərdən biri də  Qərbi 
azərbaycanda mövcud olmuş milli-
mənəvi dəyərlərimizə sahibliyimizi 
sübut etmək, qədim tarixi irsimizə 
aid materialları toplayıb ortaya qoy-
maq, bu fakt və sənədləri beynəlxalq 
ictimaiyyətin və təşkilatınların 
diqqətinə çatdırmaqdan ibarətdir. 
Qərbi Azərbaycana qayıdış kon-
sepsiyasının reallaşması üzrə mü-
vafiq tədbirlər həyata keçirmək 
də vacib hədəflərdəndir. Tarixi-et-
noqrafiq kitabların çapı, onların  
elektron versiyasının hazırlanması, 
bədii-sənədli filmlərin çəkilməsi və 
bu materiallarən xarici ölkələrinin 
elmi və yaradıcı dairələrinə çatdı-
rılması olduqca önəmli işlərdən biri-
dir. Bütövlükdə, dünya ictimaiyyətini 
Qərbi Azərbaycan reallıqları haq-
qında məlumatlandırmaq bu yöndə 
təxirəsalınmaz vəzifələrdədir.

Bu işlərin, tədbirlərin sistemli və 
silsilə şəklində həyata keçirilməsi 
ümumxalq missiyasıdır. Bu gün 
əslən Qərbi Azərbaycandan olan 
gənc soydaşlarımız bu mübarizədə 
öncüllük nümunəsi göstərməlidir. 
Bu nəsil yaxın gələcəkdə öz ata-ba-
balarının  yurduna dönməyə hazır 
olmalı, zaman-zaman söndürülmüş 
ocaqların çıraqlarını yandırmalıdır.                                                      

Vətən, başın sağ olsun!
Vətən, başa çox iş gələr,
Baş əymə, başın sağ olsun.
Biz ölməyə doğuluruq,
Torpağın-daşın sağ olsun.

Neçə cəfakeşin qalır,
Bir evdən bir qoşun qalır,
Beşin ölsə, beşin qalır,
O qalan beşin sağ olsun.

Çat verir, çatlayır dözüm,
Sən çatlama, canım-gözüm.
Bizi ağlamağa gözün,
Bir də göz yaşın sağ olsun!

Məmməd İlqar

QƏRBİ AZƏRBAYCAN

Ekspert rəyi

BMT Qərbi Azərbaycan İcmasının müraciətini yaydı
Qərbi Azərbaycan İcmasının beynəlxalq 

ictimaiyyətə müraciəti Birləşmiş Millətlər 
Təşkilatı  (BMT) tərəfindən rəsmi sənədi kimi 
tanınıb. 

İcmadan “Xalq qəzeti”nə verilən məlumatda 
bildirilir ki, BMT Təhlükəsizlik Şurasının, Baş As-
sambleyasının və İqtisadi və Sosial Şurasının 

rəsmi sənədi kimi tanınan müraciət  BMT-nin bü-
tün rəsmi dillərində – ingilis, fransız, rus, çin, ərəb 
və ispan dilində yayılıb. 

Müraciətdə  silahlı münaqişələrin qarşısının 
alınması, sülh quruculuğu, qaçqınların hüquqla-
rının qorunması, irqi ayrı-seçkiliyin aradan qaldı-
rılması, insan hüquqlarının təşviq olunması, soy-
qırımının, etnik təmizləmənin və insanlığa qarşı 
cinayətlərin qarşısının alınmasına dair bəndlər yer 
alır. 

Müraciətin yayılmasını indiki Ermənistandan 

qovulmuş azərbaycanlıların hüquqlarının 
beynəlxalq müstəvidə tanınmasında  böyük 
uğur adlandıran  Qərbi Azərbaycan  İcmasın-
dan  bildirilib:  “Məsələnin BMT-nin ən mötəbər 
orqanlarının gündəliyinin qeyd edilən bəndləri ilə 
əlaqələndirilməsi azərbaycanlıların öz evlərinə qa-
yıtmasının təməli insan hüquqlarının qorunması, 
beynəlxalq sülhün, təhlükəsizliyin və əməkdaşlığın 
bərqərar olması üçün zəruri olmasının beynəlxalq 
müstəvidə təsdiqidir. Bu uğur icmamızı sülh yolu 
ilə, təhlükəsiz və ləyaqətli şəkildə geriyə qayıtmaq 
istiqamətində səylərini davam etdirməyə daha da 
ruhlandırır. Qərbi Azərbaycan İcması qeyd edilən 
müraciətin yayılmasına şərait yaratmasına görə 
BMT-nin katibliyinə təşəkkür edir”.

“Xalq qəzeti”

Böyük qayıdış...
Türkiyədəki Qərbi 

azərbaycanlılar nə düşünür

“Bugünkü gündə bütün 
həmyerlilərimiz Qərbi 

azərbaycanlı olmalıdır” 

